
zelatan 

Bego 
XX. mende honetan barrena garbiki 

ezer nabarmendu baldin bada, inperio 
multinazionalen porrota izan da. 

Aste hauetan Sobietar Batasunaren 
kinka larria dugu etengabe begien au-
rrean: Moldabia, Armenia, Lituania, 
Uzbekistan... Eta honek gainerako Es-
tatu multinazionalen suntsiera izkuta-
tzen digu. Ottomandar «Ate Aparta», 
Austria-Hungaria... Azken ehun urte 
horretan porroskatu diren inperio «hi-
lezkorrak» ahantzi gabe: italiarrena, 
holandarrena, belgikarrena, portugal-
darrena, ingeles eta frantsesena... «Los 
últimos de Filipinas» filmea ikusia dute 
gure garaikoek; eta Kossuth eta Rizal 
zahar xamarrak badira ere, Sukarno, 
Burgiba, Ben Bella, Massaryk. 
Gandhi, inperialismoaren kontrako bo-
rrokan gailendutako liderrak ditugu. 
Olatu horrek Europa iritsi du orain: Es-
lobenia, Kossovo, Transilbania, Li-
tuania, Estonia... 

Hots, borroka-motak eta metropolien 
erantzunak aspertu ere egiteko moduan 
errepikatzen dira; aurreko esperentziak 
batere kontutan hartzen ez direlarik. 

Lituaniak atea jo, eta hauxe erantzun 
diote Moskutik: «Orain ez. Mementua 
oso desegokia da. Itxaron». 

Alegia: bihar, etzi, etzidamu, 
geurtz... «Gero», beti. 

Baina gure arbasoek zehazki zio-
tenez: «gero dionak, bego dio». Zakar-
kiago mintzatzekotan: Ez. 

Areago. Herri batek Autodetermina-
zioa eskatzen duenean, Heterodetermi-
nazioa proposatzen zaio. Lituaniak Au-
todeterminazioa eskatu orduko, 
Moskuk hau erantzun dio: «eskubide 
hori Sobietar Batasuneko partaide guz-
tion artean erabaki beharko dugu»... 
Alajainkoa! 

Hitz batez: «Ixo! Egon geldi, ala 
egurra hartuko duk!». 

Eta galdera hau dator burura: Noiz 
debru ote da mementu on hori? 

